
Leygarkvøldið heiðrar Miðla­
húsið tey bestu í farna kapp­
ingarári í fótbólti.

Tað eru liðformenn og 
venjarar, sum hava atkvøtt 
millum tey tilnevndu í teim­
um ymsu bólkunum, og leyg­
arkvøldið verða vinnararnir 
kosnir og heiðraðir.

Tey, sum skulu kjósast, 
eru: Ársins spælari, ársins 
stjørnuskot, ársins málverji, 
ársins verjuspælari, ársins 
miðvallarspælari, ársins 
álopsspælari, ársins dóm­
ari, ársins venjari og ársins 
toppskjútti hjá bæði monn­

um og kvinnum. Harafturat 
verður eisini ein Fair Play 
heiðursløn latin, og ársins 
lið skulu eisini mannast.

Tiltakið verður á 
Hvonn í Havn leygar­
kvøldið kl. 20.00. 
Vertir verða 
Rannvá Gaard 
F o s s a b e r g 
og Tróndur 
Arge, og Rás2 
sendir bein­
leiðis frá avdúking­
unum.

Tað er mangt sum bendir á, at tað 
er trupult at fáa fólk á listarnar til 
kommunuvalið kring landið. Ikki ein 
gong í Havn hevur tað eydnast fólk­
unum at fylla listarnar, og bendir 
hetta á, at vit hava eitt demokratiskt 
undirskot í samfelagnum.

Í seinasta lagi týsdagin klokkan 
18 skulu allir listarnir til kommunu­
valið í øllum teimum 30 kommunu­
num verða valnevndarformanni­
num ella kommununi í hendi, og 
tí hevur tað skund hjá fleiri at fáa 
listarnar gjørdar.

Í flestu kommunum eru bert 
óheftir listar. Men í fimm komm­
unum, í Havn, í Klaksvík, í Eystur­
kommunu, á Tvøroyri og í Vági er 
partapolitisk uppstilling. Javnað­

arflokkurin hevur borgarstjóran í 
trimum teirra, Havn, Tvøroyri og 
Vági. Fólkaflokkurin hevur borgar­
stjóran í Klaksvík, meðan Tjóðveldi 
hevur borgarstjóran í Eysturkomm­
unu.

Ymsar hugsanir er um, hvørt tað 
er rætt at stilla upp flokspolitisk til 
kommunuval. Í størru kommunum 
er tað ein gomul siðvenja, meðan tað 
tykist at ridla eitt nú á Tvøroyri, har 
Javnaðarflokkurin hevur eina domi­
nerandi støðu, sum ger tað trupult 
hjá andstøðuni at vinna leiðsluna. 
Tað er bara hent, tá stríð og klandur 
hevur merkt Javnaðarflokkin, sum 
koyrdi í tveimum.

Í Vági hevur Javnaðarflokkurin 
havt borgarstjóran seinastu tvey 

valskeiðini. Men Kirstin Strøm Bech 
hevur boðað frá, at hon stillar ikki 
uppaftur. Tjóðveldi var størsti flokk­
ur í Vági í nógv ár og hevði borgar­
stjóran, so har verður uttan iva 
spenningur um, hvør teirra dregur 
longsta stráið.

Í Klaksvík fær Fólkaflokkurin 
uttan iva enn sum áður felstu um­
boðini vald. Flokkurin er traditionelt 
sterkur í Klaksvík og hevur í løtuni 
leiðsluna við fimm býráðslimum, 
sum saman við einum sjálvstýris­
umboð stjórnar býnum. Tað er hent 
áður, at Fólkaflokkurin er setttur 
uttan fyri ávirkan, men við verandi 
manning skulu allir hinir flokkar­
nir kasta saman fyri at megna tað. 
Fólkaflokkurin í Klaksvík hevur tí 

eitt gott útgangsstøði fyri aftur at 
stjórna býnum næsta valskeið.

Í samanløgdu Eysturkommunu 
hevur bara einaferð verið val. Har 
er sera javnt millum teir fýra stóru 
flokkarnar, sum stillaðu upp. Tjóð­
veldi var eitt vet og ein lim framman 
fyri hinar, sum fingu tvey umboð í 
part. Har kann alt henda, fleiri møg­
uleikar eru hjá tveimum flokkum at 
kasta saman.

Í Havn gjørdist Javnaðarflokk­
urin so sterkur sum ongantíð áður 
á valinum seinast við oman fyri 32 

prosentum. Borgarstjórin dró sjálvur 
persónliga trý av teimum fimm um­
boðunum í býráðið, og einki bendir 
á, at støðan har er broytt munandi. 
Men í Havn er eingin trygd hjá ein­
um sitandi borgarstjóra, at hann 
verður sitandi. Sum útgangspunkt 
skal hann vænta sær at verða feld­
ur. Spurningurin er bara, hvør telvar 
best og skjótast, so skjótt tey eru lið­
ug at telja í Høllini á Hálsi.

Kommunuvalið er bæði viðkom­
andi og spennandi, har øll eiga at 
gera sína ávirkan galdandi.

Kjósa fólk í 30 kommunur

Leygarkvøldið kl 
20 verður skip­
að fyri einum 
»syngið við-til­
taki« í Løkshøll 
í Runavík, har 
innkomni pen­
ingurin fer 
óskerdur til 
eitt barna­
heim í India

Pætur Albinus

Tað er Shanti-grunnurin, 
sum stendur fyri hesum 
stuðulstiltakinum. Shanti 

er navnið á barnaheiminum, 
sum liggur uttan fyri Mum­
bai og hýsir 26 børnum.

Til felagssangin verður 
eitt stórt harmonikulið við 
spælarum úr øllum land­
inum. Eisini luttekur Sirikit 
& co. og sangbólkurin Zamar. 
Monika Stauss Joensen fer 
at spæla violin saman við 
Ann Kristin D. Hansen á 
klaveri. Harumframt fer 
Guðrun Rajani, sum varðar 
av Shanti-grunninum, at 
vísa myndir og greiða frá 
virkseminum á barnaheim­
inum. Høvi verður at fáa 
kaffi og køkur.

Tiltakið er ókeypis, men 
høvi verður at lata eina 
gávu til barnaheimið.

albinus@sosialurin.fo

Lands­
bankin 
ómissandi 
ella...?
Bjarni Djurholm
Kjak  á síðu 12

Nú 
tjúgu ár 
aftaná
Jóannes Eidesgaard
Tíðargrein síðu 13

Syngja og spæla fyri 
barnaheimi í India

Ein borgarstjóri í Havn skal sum 
útgangspunkt vænta at verða feldur

Tey bestu í fótbólti 
verða heiðrað

Arnbjørn Hansen í EB-Streymi var ársins toppskor
ari í 2010 – og fekk gylta skógvin frá Miðlahúsinum

Í morgin, leygardagin, skulu 
tey bæði Jónina Tegeder og 
Robin Jønsson luttaka í NM 
í fitness.  Kappingin fer fram 
í Herning Kongrescenter.

39 ára gamla Jónina Teg­
eder og 22 ára gamli Robin 
Jønsson gjørdust føroy­
ameistarar í fitness fyri ein­
um lítlum mánaði síðani, tá 
skipað varð fyri FM í fitness í 
Norðurlandahúsinum. Hetta 
var tann fyrsta kappingin av 
sínum slag í Føroyum.

Umframt at kunna kalla 

seg tey bestu í Føroyum 
innan fitness, var partur av 
vinninginum at sleppa at 
luttaka í norðurlandameist­
araskapinum í fitness.

Robin Jønson er í bólki­
num +175 cm, og Jónina Teg­
eder er í bólkinum +163 cm. 

Bæði skulu tey dystast ímóti 
Svøríki og Noregi.

Til ber at streama kapp­
ingina á heimasíðuni 
bodyboster.dk. Kappingin 
byrjar klokkan 08.00 før­
oyska tíð.

Jónina og Robin í NM í morgin


